
குறுஞ்செய்தி :
மாவட்டத்தின் ஒரு சில இடங்களில் செப்டம்பர் 3 மற்றும் 4 தேதி லேசான மழைக்கு வாய்ப்புள்ளது. அதிகபட்ச வெப்பநிலையானது 34°-35° செல்சியஸ் ஆகவும், குறைந்தபட்ச வெப்பநிலையானது 27° செல்சியஸ் ஆகவும் பதிவாகலாம். வானம் பொதுவாக மேகமூட்டத்துடன் காணப்படும். மணிக்கு 16 முதல் 24 கி.மீ வேகத்தில், தென்மேற்கு மற்றும் தெற்கு திசைகளிலிருந்து காற்று வீசக்கூடும். 

பொது ஆலோசனை: 
பலத்த காற்று எச்சரிக்கை:

மாவட்டத்தின் ஒருசில பகுதிகளில் வரும் செப்டம்பர் 3 மற்றும் 4 தேதி மணிக்கு 40-50 கி.மீ வேகத்தில் பலத்த காற்று வீசும் என எதிர்பார்க்கப்படுவதால் விவசாயிகள்  வாழை மரங்களுக்கு முட்டு கொடுத்தல்,  பப்பாளி,  முருங்கை பயிர்களுக்கு மண் அனைத்தல், கரும்பு பயிருக்கு விட்டம் கட்டுதல் போன்ற பாதுகாப்பு நடவடிக்கைகளை மேற்கொள்ளவும். 
கொடி வகை பயிர்பந்தல்களில் துரு பிடித்து பழுதடைந்துள்ள கம்பிகள் மற்றும் தூண்களை கண்டறிந்து சரி செய்யவும். போதுமான முட்டுகளை கொடுக்கவும்.
இடி மின்னல் எச்சரிக்கை:

மாவட்டத்தின் ஒரு சில பகுதிகளில் செப்டம்பர் 3 மற்றும் 4 தேதி இடி மின்னலுக்கான  வாய்ப்பு  உள்ளது. வயல்களில்  ஆடுகளை கிடை  அமர்த்துதல் மற்றும் மேய்ச்சலின் போது  போதிய பாதுகாப்பு நடவடிக்கைகளை மேற்கொள்ளவும்.   இந்த காலகட்டத்தில் கால்நடைகளை   மேய்ச்சலுக்கு  வெளியே  அனுப்பாமல், மின்கம்பம் மற்றும்  மரங்களில்  கட்டாமலும்  பாதுகாப்பாக கொட்டகைகளில் கட்டி வைக்கும்படியும்   கேட்டு கொள்ளப்படுகிறார்கள்.

வருகின்ற நாட்களில் வெப்பநிலை உயர்வின் காரணமாக மண்ணின் ஈரத்தன்மை வெகுவிரைவில் குறைய வாய்ப்புள்ளது. 
விவசாயிகள் மண்ணின் ஈரப்பதத்தின் அடிப்படையில் பயிர்களுக்கு நீர்ப்பாசனம் செய்யவும். 
தோட்டக்கலைப் பயிர்களை சுற்றிலும் காய்ந்த புற்கள், இலை, தழைகள் மற்றும் பண்ணை கழிவுகளை கொண்டு மூடாக்கு இடுவதால் மண்ணின் ஈரத்தன்மை பாதுகாக்கப்படும்.
எதிர்பார்க்கப்படும் வானிலைக்கேற்ற வேளாண் ஆலோசனைகள் 
முக்கிய பயிர்கள் : மிளகாய், கத்தரி, தென்னை, கால்நடை.
மிளகாய்: 
மிளகாய் பயிரில் விதை மூலம் பரவும் நுனிக்கருகல் நோய், பழம் அழுகல் நோய் ஆகியவற்றைக் கட்டுப்படுத்த ஒரு ஏக்கருக்கு தேவையான விதையில் 100 கிராம் ட்ரைகோடெர்மா விரிடி மற்றும் 100 கிராம் பேசிலஸ் சப்டிலஸ் ஆகிய பூஞ்சாணக் கொல்லிகளை கலந்து ஒரு மணி நேரம் வைத்திருந்து விதைக்க வேண்டும்.
அசோஸ்பைரில்லம் நுண்ணுயிரியை ஒரு ஏக்கருக்கு 2 கிலோ என்ற அளவில் விதை நேர்த்தி செய்வதால் பயிரின் தழைச்சத்து தேவையினை 25 விழுக்காடு அளவுக்குக் குறைக்கலாம்.

கத்தரி: 

தற்போதைய சூழ்நிலையில் கத்தரியில் வளர்ச்சி ஊக்கி தெளிப்பது நல்ல பலனை அளிக்கும்.
கத்தரியில் 1மில்லி ட்ரைக்கோடானால் மற்றும் சோடியம்போரேட் அல்லது 35 மில்லி கிராம் போராக்ஸ் ஆகியவற்றை ஒரு லிட்டர் நீருடன் கலந்து நாற்று நட்ட 15 நாட்கள் கழித்து ஒரு முறையும், பிறகு பூக்கள் தோன்றும் பருவத்தில் ஒரு முறையும் தெளிப்பதன் மூலம் மகசூலை அதிகரிக்கலாம்.  
தென்னை:

நிலவும் தட்பவெப்ப சூழ்நிலையின் காரணமாக தென்னை பயிரைத் தாக்கும் தஞ்சாவூர் வாடல் நோய் வர வாய்ப்பு உள்ளது. ஜூலை முதல் நவம்பர் மாதத்தில் இந்த நோய் வேகமாக பரவுகிறது. 
ஓலைகள் மஞ்சள் நிறமடைதல் வெளிச்சுற்று இலைகள் தொங்கிவிடுதல் ஆகியவற்றுடன் தொடங்குகிறது. அதைத் தொடர்ந்து தண்டின் அடிப்பாகத்தின் வெடிப்புகள் வழியாக செஞ்சிவப்பு நிற சாறு கசிந்து அது மேல் நோக்கி பரவும். 

சாறு கசியும் பகுதியில் உள்ள திசுக்கள் மென்மையாகி அழுகி காணப்படும். தண்டின் அடிப் பகுதியும் அழுகிவிடும். 
இதனைக் கட்டுப்படுத்த மரம் ஒன்றிர்க்கு 200கிராம் சூடோமோனாஸ் புளோரசன்ஸ், 200கிராம் பாஸ்போபாக்டீரியா, 200கிராம் அசோட்டோபாக்டர் இவற்றுடன் 50கிலோ தொழு உரத்தினை கலந்து இடவேண்டும். 
மேலும் மரம் ஒன்றிர்க்கு 50 கிலோ தொழு உரத்துடன் 5 கிலோ வேப்பம் புண்ணாக்கினை கலந்து 6 மாதத்திற்கு ஒருமுறை இடலாம்.

கால்நடை:

கால்நடை வளர்ப்பில், கன்றுகளுக்கு அயர்ச்சி ஏற்படும் வாய்ப்புகள் உள்ளதால். கால்நடை வளர்ப்போர் தங்களின் கன்றுகளுக்கு நாள் ஒன்றுக்கு 30 கிராம் என்ற அளவில்  தாதுஉப்புக் கலவை கொடுக்க வேண்டும். 
மேலும் கால்நடை மருத்துவரின் ஆலோசனை பெற்று கன்றுகளுக்கு முறையான இடைவெளியில் குடற்புழு நீக்கம் செய்வது மிகவும் அவசியமாகும்.
